
 27 Medi 2023  

 Annwyl Julie,  

Y Bil Seilwaith (Cymru) – gohebiaeth yn dilyn y sesiwn ar 25 Medi 2023 

Diolch unwaith eto am ddod i'n cyfarfod ar 25 Medi 2023 i drafod y Bil Seilwaith (Cymru). 

Fel y nodwyd ar ddiwedd y sesiwn, mae yna hefyd nifer o gwestiynau y byddem wedi hoffi eu gofyn 

ond nid oedd amser i wneud hynny. Felly, byddwn yn ddiolchgar pe gallech ymateb i'r cwestiynau yn 

yr atodiad erbyn 10 Hydref 2023. 

Gwnaethoch hefyd ymrwymo i roi'r wybodaeth a ganlyn i ni, y byddem hefyd yn ddiolchgar i'w chael 

erbyn 10 Hydref: 

▪ sut y bydd y Bil yn galluogi Llywodraeth Cymru i ymgymryd â rhagor o bwerau 

datganoledig a pha feysydd polisi y bydd y pwerau hynny'n eu cwmpasu; 

▪ asesiad Llywodraeth Cymru o effaith y Bil ar gyfiawnder a'r ohebiaeth berthnasol â’r 

Weinyddiaeth Gyfiawnder. 

Yn gywir, 

 

Huw Irranca-Davies 

Cadeirydd 

Julie James AS  

Y Gweinidog Newid Hinsawdd  

https://busnes.senedd.cymru/ieListDocuments.aspx?CId=725&MId=13479&Ver=4


 

 

Atodiad 

1. Mae adran 57 yn ymwneud â rhoi neu wrthod cydsyniad seilwaith. Yn eich llythyr rydych yn datgan 

eich bod yn rhagweld y bydd is-ddeddfwriaeth a wneir o dan yr adran hon yn nodi y bydd yn rhaid i 

Weinidogion Cymru “wneud gorchymyn sy’n cynnwys mân newidiadau yn unig”. Gwnaethoch 

ddatgan hefyd “tra bod cyfeiriad ar wyneb y Bil at y ffaith bod newidiadau i gais yn rhai “perthnasol”, 

bydd y rheoliadau’n rhoi eglurhad y dylai unrhyw newidiadau a wneir....ond fod yn fân eu natur". Os 

yw newidiadau i fod yn fân, pam y mae’r pŵer wedi’i ddrafftio’n llawer ehangach nag sy'n 

angenrheidiol i gyflawni ei ddiben?  

2. Mae adran 82 yn ymwneud â chyhoeddi a’r gweithdrefnau sydd ynghlwm wrth orchmynion 

cydsyniad seilwaith. Yn rhinwedd paragraff 29 o Atodlen 1, gall gorchymyn greu trosedd. Bydd 

gorchymyn o'r fath yn ddarostyngedig i'r weithdrefn graffu negyddol. Pam nad yw'r weithdrefn 

gadarnhaol wedi'i chysylltu â'r pŵer hwn? 

3. Mae adran 88 yn ymwneud â’r weithdrefn ar gyfer newid a dirymu gorchmynion cydsyniad 

seilwaith. Pa bersonau fydd bob amser yn cael hysbysiad ynghylch newid neu ddirymu gorchymyn 

cydsyniad seilwaith o dan adran 88(6)?    

4. Pa awdurdodau cyhoeddus yr ymgynghorir â hwy o dan adran 126(1) a pham nad ydynt wedi'u 

cynnwys ar wyneb y Bil? 

5. Yng nghwestiwn 6 yn ein llythyr atoch, fe wnaethom gwestiynu'r gallu i "ddeddfu'n gyflym" fel 

cyfiawnhad dros gymhwyso'r weithdrefn negyddol i nifer o bwerau dirprwyedig yn y Bil. Gwnaethoch 

ymateb mewn perthynas ag adran 127(2)(c) a 127(4). A allwch gadarnhau, er mwyn i bawb gael 

gwybod, sut mae'r angen i weithredu "yn gyflym" yn berthnasol i'r dewis o weithdrefn ar gyfer y pŵer 

cyfarwyddo yn adran 127(3)?   

6. Mae adran 128 yn cynnwys pŵer i Weinidogion Cymru gyfarwyddo nad yw gofynion o dan y Bil yn 

gymwys o dan amgylchiadau penodol. Pam ei bod yn briodol cynnwys y pŵer hwn i wneud 

rheoliadau yn hytrach na gwneud darpariaeth ar wyneb y Bil sy'n nodi'r amgylchiadau penodol? 

7. Yn eich llythyr dyddiedig 11 Medi, mae eich ateb mewn perthynas ag adran 128 yn datgan “ni 

fwriedir, o dan unrhyw amgylchiadau, i'r is-ddeddfwriaeth ei gwneud yn bosibl i roi cyfarwyddyd i 

ddatgymhwyso gofynion sy'n amddiffyn hawliau neu'n sicrhau na chaiff unrhyw droseddau eu 

cyflawni”. A fydd y ddarpariaeth hon yn y Bil, os a phan gaiff ei deddfu, yn atal Gweinidog yn y 

dyfodol rhag defnyddio’r pŵer hwn i ddatgymhwyso gofynion sy’n amddiffyn hawliau?   

8. Mae adran 137 yn darparu bod cyfyngiadau yn berthnasol i wneud rheoliadau a gorchmynion o 

dan y Bil. Beth yw diben drafftio’r ddarpariaeth hon a pham y mae wedi’i chynnwys o ystyried 

gweithrediad adran 154 o Ddeddf Llywodraeth Cymru 2006? Pam mae adran 137 ond yn cyfeirio at 

rai o ddarpariaethau Atodlen 7B i Ddeddf 2006 ac nid at eraill?   

https://busnes.senedd.cymru/documents/s139904/LJC6-25-23%20-%20Paper%202%20-%20Letter%20from%20the%20Minister%20for%20Climate%20Change%2011%20September%202023.pdf
https://busnes.senedd.cymru/documents/s139905/LJC6-25-23%20-%20Paper%203%20-%20Letter%20to%20the%20Minister%20for%20Climate%20Change%2027%20July%202023.pdf


 

 

9. Os caiff y Bil ei basio a’i ddeddfu, pryd yr ydych yn rhagweld y bydd holl ddarpariaethau’r Bil a’r is-

ddeddfwriaeth sy’n cyd-fynd ag ef mewn grym yn llawn?  

10. Yn eich barn chi, a fydd angen deddfwriaeth sylfaenol pellach yn y dyfodol agos ym maes 

cynllunio? Beth yw’r amserlenni ar gyfer paratoi a chyflwyno’r ddeddfwriaeth arfaethedig hon?   

11. Pa ystyriaeth a roddwyd i hygyrchedd ac aliniad deddfwriaeth yn y maes hwn, yn enwedig o 

ystyried bod y dirwedd ddeddfwriaethol yn y dyfodol yn cynnwys Bil cydgrynhoi cynllunio? 


